
Forord 
 
Systematisk skjøtsel starta på Sølendet naturreservat i 1976, og i januar 1977 kom vår første rapport om 
skjøtselen. Kvart einaste år etter dette har vi gitt ut årsrapport som summerer årleg fagleg aktivitet og 
praktisk skjøtsel i reservatet, slik denne rapporten gjer det. Våre studiar på Sølendet inkluderer grunn-
forsking hovudsakleg finansiert av eigen institusjon og forskingsråd, og nytteforsking finansiert av 
naturforvaltninga, dei siste åra av Direktoratet for naturforvaltning (Vedlegg A). 

Utmarkas slåttelandskap er gjenskapt innan store delar av Sølendet naturreservat, og området framstår i 
dag som eit referanseområde for studiar av utmarkas kulturlandskap. Metodar, forskingsresultat og 
erfaringar frå arbeidet på Sølendet blir brukt i mange samanhengar i forsking, naturforvaltning og for-
midling. I 2009 gjeld dette spesielt utarbeiding av ei nasjonal handlingsplan for orkideen svartkurle 
(Nigritella nigra). 

I tillegg til langtidsseriar og overvaking har arbeidet til doktorgradsstudent Anders Lyngstad og 
postdoktorstipendiat Nina Sletvold hatt stort omfang i 2009. Dei har og kome med viktige innspel til 
denne rapporten (kap. 4). 

Vi har samarbeidd godt med Tom Johansen (oppsynsmann) og Øystein Nyrønning som står for den 
praktiske skjøtselen. Direktoratet for naturforvaltning, Statens naturoppsyn, Fylkesmannen i Sør-
Trøndelag og Røros kommune er sentrale i arbeidet med forvaltninga på Sølendet. Skjøtsel av dei rike 
områda like nedanfor reservatet skjer i samarbeid med grunneigar Per Hjort.  

Takk til alle som har medverka i 2009. Open dag på Sølendet hadde i 2009 god deltaking. Og til alle 
som er interesserte: vel møtt til open dag på Sølendet den 5. juli 2010. 
 
 
Trondheim, februar 2010 
 
 
Dag-Inge Øien Asbjørn Moen  

1 Innleiing 
 
Denne rapporten gir eit oversyn over aktiviteten 
på Sølendet knytt mot forsking, forvaltning og 
formidling i 2009. Det er lagt ved eit oversyn 
over aktiviteten retta mot langtidsstudiar og 
overvaking (vedlegg A), som er ein kopi av vår 
rapportering av ”Prosjekt Sølendet” finansiert av 
Direktoratet for naturforvaltning (DN), og ein 
kopi av årsrapporten for arbeidet med skjøtselen 
av leveområda for orkideen svartkurle (Nigri-
tella nigra) sør for Sølendet (vedlegg B). Ved-
legg C gir oversyn over litteratur om Sølendet. 
 
Fagleg overvaking, botanisk forsking, skjøtsels-
arbeid og formidling har fram til i dag vore nært 
integrert på Sølendet. Sidan opprettinga av reser-
vatet i 1974 har vi ved Vitskapsmuseet i samar-
beid med naturforvaltninga (gjennom åra på 
ulike nivå: MD, DN, Fylkesmannen, kommunen, 
SNO) tatt eit ansvar for heilskapen på Sølendet. 
Langtidsseriane er ein av tre prioriterte seriar 
innan terrestrisk botanikk i Noreg (Norges forsk-
ningsråd 2003), og det årlege arbeidet blir finan-
siert av DN og eigen institusjon. Aktiviteten elles 
er avhengig av støtte frå den lokale natur-
forvaltninga, landbruksforvaltninga og Norges 
forskningsråd (NFR). 
 
Den botaniske aktiviteten som heilskap på Sø-
lendet kan skiljast i 11 delprosjekt. Grensene 
mellom delprosjekta er diffuse. Langtidsstudiar 
og overvaking er viktige element i dei fleste. 
Hovudaktiviteten i 2009 ligg innan delprosjekta 
2, 3 og 11 (sjå kapittel 4): 

1 Generelle studiar av planteliv og økologi 
2 Produksjonsøkologiske studiar 
3 Populasjonsøkologiske studiar 
4 Næringsdynamikk i gamle slåttesamfunn 
5 Bålvegetasjon 
6 Skjøtselsplan, oppfølging av skjøtsel 
7 Effektar av natursti 
8 Effektar av beite på tidlegare slåttemark 
9 Genetiske studiar av orkidepopulasjonar 
10 Orkidear og mykorrhiza 
11 Skjøtsel av svartkurlelokalitetar utanfor 

reservatet 
 
Elles viser vi til Moen (1990), Moen et al. (1999) 
og Øien & Moen (2006) for ei oversikt over 
forskingsresultat, skjøtsel m.m. i reservatet. 
 
 
 

Tabell 1. Bemanning og arbeidsinnsats for vår fag-
lege aktivitet på Sølendet i 2009. Inkludert i tabellen 
er arbeid med manuskript og arbeidet med skjøtsel 
av leveområda for svartkurle sør for reservatet. Ar-
beidet vart utført med støtte frå Direktoratet for na-
turforvaltning, Røros kommune, Norges forsknings-
råd og NTNU. Arbeidet til oppsynsmann og skjøt-
sel, og prosjektmedarbeidarar utanfor NTNU, er 
ikkje tatt med. 
 
Namn Feltarbeid For-/ 

etterarb. 
  
Moen, Asbjørn 
  prosjektleiar 

 
3 d 

 
1 mnd 

Øien, Dag-Inge 
  forskar 

 
12 d 

 
3,5 mnd 

Lyngstad, Anders 
  dr.gradsstipendiat 

 
7 d 

 
5 mnd 

Sletvold, Nina 
  Postdoktorstipendiat 

 
12 d 

 
4 mnd 

Fremstedal, Ane 
  felt-/forskingsassistent

 
17 d 

 
1,5 mnd 

Moen, Erlend 
  feltassistent 

 
2 d 

 
- 

Moen, Gro Mette 
  feltassistent 

 
2 d 

 
- 

Halseth, Christine 
  feltassistent 

 
5 d 

 
- 

Hornslien, Karina 
  feltassistent 16 d - 
 
Sum 

(76 d)  
3,6 mnd 

 
15 mnd 

 
 
Asbjørn Moen leiar prosjektet, og forutan fors-
kar Dag-Inge Øien har doktorgradsstipendiat 
Anders Lyngstad og postdoktorstipendiat Nina 
Sletvold deltatt i arbeidet i 2009. Forskar Liv S. 
Nilsen ved Bioforsk, doktorgradsstipendiat Kris-
tine Fjordheim ved Universitetet i Bergen (UiB) 
har og utført arbeid på prosjektet i 2009. Første-
amanuensis Trond Arnesen ved Høgskolen i Sør-
Trøndelag (HiST) er og knytt til prosjektet. Elles 
har fleire vore engasjerte som feltassistentar (jf. 
tabell 1). I tillegg utfører Nils Stenvold, tidlegare 
oppsynsmann på Sølendet, sliping av ljåar til 
bruk i produksjonsstudiane (sjå kapittel 4). 
 
Det har vore høg aktivitet på Sølendet i 2009. I 
alt er det lagt ned om lag halvanna årsverk (tabell 
1). Hovuddelen av aktiviteten har vore innan 
langtidsstudiar og overvaking og innan to grunn-
forskingsprosjekt: doktorgradsstudiet til A. 
Lyngstad på klonal vekst hos duskull, breiull og 
blåtopp (Eriophorum angustifolium, E. latifol-
ium, Molinia caerulea), og postdoktorarbeidet til 

N. Sletvold på populasjonsbiologien til brude-
spore (Gymnadenia conopsea). Alle ligg hovud-
sakleg innanfor delprosjekt 2 og 3. I tillegg kjem 
doktorgradsarbeidet til K. Fjordheim på korleis 
klimatilhøve og kulturell påverknad har verka 
inn på danning og utvikling av bakkemyr. Søl-
endet er eit av tre studieområde. Fjordheim er 
tilsett ved UiB med A. Moen som medrettleiar.  
 
I tillegg kjem oppfølging av faste prøveflater og 
enkeltindivid av svartkurle sør for naturreservat-
et, i samband med skjøtsel av leveområda for art-
en (delprosjekt 11; sjå vedlegg B). Dette skjer i  
samarbeid med Røros kommune og grunneigar 
(Per Hjort), og byggjer på tidlegare kartlegging 
og registrering av svartkurle. 
 
Resultata frå det langsiktige forskingsarbeidet på 
Sølendet er og sentrale i høve til fleire større 
utgreiingsarbeid i regi av naturforvaltninga. Det 
gjeld spesielt utarbeiding av ei nasjonal hand-
lingsplan for svartkurle (Nigritella nigra) 
(Moen & Øien 2009), men og når det gjeld eva-
luering av områdevernet i Noreg og utarbeiding 
av retningslinjer for bruk av bevaringsmål i 
forvaltninga av verneområda. 
 
Sølendet er også i 2009 brukt aktivt i formid-
lings- og undervisningsarbeid, m.a. med ein 
svært godt besøkt "open dag" den 6. juli (sjå kap. 
5). Dessutan gjennom godt besøkte naturstiar 
gjennom heile sommarsesongen. Formidlingsar-
beidet har tatt tid for A. Moen og medarbeidarar, 
og har stort sett vore gjennomført utan eksterne 
midlar. 
 

2 Vêr, fenologi og blomstring 
 
2.1 Vêret 
Vêrstasjonen på Sølendet har fungert prikkfritt i 
2009, og gitt gode data på vêr og klima. Under 
følgjer eit samandrag for 2009. Fleire detaljar 
på: http://www.yr.no/sted/Norge/Sør-Trøndelag/ 
Røros/Sølendet/statistikk.html eller 
eklima.met.no 
 
Det var i overkant av normale snømengder på 
Sølendet vinteren 2008/2009. På det meste vart 
det målt 109 cm snø ved vêrstasjonen den 18. 
mars. Det var svært lite tele i jorda, og det vart 
ikkje registrert tele i nokon av målepunkta i 
midten av april (målingar utført av oppsyns-
mann, sjå og vedlegg A). Det meste av snøen 
hadde smelta i byrjinga av mai (figur 1a), men 
det var kjølig vêr med frostnetter i store delar av 
mai og første halvdel av juni (figur 1b) og fleire 
dagar med snøbyger, heilt fram til 16. juni. Det 
kjølege vêret gjorde at vasstanden på myrene 
heldt seg høg i første del av sesongen (figur 2), 
sjølv om korkje mai eller juni var spesielt 
nedbørrike. 

Figur 1. Daglege registreringar av nedbør og temperatur frå vêrstasjonen på Sølendet sommaren 2009. a. Nedbør-
sum (stolpar) og snødjupne (stipla linje; borte 4.05.). b. Middel-, minimums- og maksimumstemperatur. 
 

a 

b 

Figur 2. Eksempel på variasjonen i grunnvasstanden gjennom sesongen 2009. Frå lokalitet 13A på Sølendet. 
Prøveflata vart slått med ljå i 2007 og 2009 (7.08.). 
 
 
Temperaturmessig var resten av sommaren om 
lag som normalt, med korte periodar med varmt 
vêr i månadsskiftet juni/juli og  i byrjinga av 
august (figur 1b). Nedbøren var svært høg, 
spesielt i juli. Då kom det om lag dobbelt så 
mykje nedbør som normalt. Ikkje sidan 1981 har 
det vore målt så store nedbørmengder i Brekken-
området. Dette gjorde at vasstanden på myrene 
heldt seg høg også resten av sesongen (fig. 2). 
Første del av hausten var også relativt fuktig, 
men det kom lite nedbør i oktober. Det var fleire 
korte periodar med snødekke frå slutten av 
september, men stabilt snødekke vart det først i 
slutten av november. 
 
 
2.2 Fenologi 
Trass i kjølig vêr det meste av mai, gjorde tidleg 
snøsmelting og lite tele at blomstringa av for-
sommarartane likevel kom om lag som normalt. 
Lauvsprett kom i slutten av mai. Under følgjer 
eit utval fenologiregistreringar. 
 
14. mai Det meste av snøen har gått, men framl-

eis nokre flekkar og fonner i skogkantar 
og skogholmar. Bjørka er enno i knopp, 
men knoppar er byrja å briste fleire sta-
der. Elles lite grønt å sjå, men grasveks-
tar har byrja og spire og torvull har byrja 
å blomstre. Høg vass-stand på myrene 

15. juni Lappmarihand og ballblom er i starten 
av blomstringa. Gullmyrklegg er på 
topp og soleihov er over toppen av 
blomstringa. Skogen er grøn men fram-
leis glissen enkelte stader. 

9. juli Gulsildre, jåblom og sumphaukeskjegg 
er i starten av blomstringa. Tyrihjelm, 
bjønnbrodd og brudespore er godt i 
gang med blomstringa, men før topp. 
Stortveblad og  ull-artane er på topp. 
Marihand-artane, svartkurle og skog-
storkenebb er over blomstringstoppen. 

4. aug. Blåknapp er i god blomstring, men før 
toppen. Gulsildre, blåtopp og følblom 
er på topp. Sumphaukeskjegg og 
jåblom er over blomstringstoppen, 
medan tyrihjelm, vendelrot, og ull-
artane er på slutten av blomstringa. 
Orkideane er stort sett avblomstra, men 
nokre få brudespore står enno i blomst. 

 
 
2.3 Blomstring og utvikling hos 
nokre artar 
Generelt var 2009 eit noko betre blomstringsår  
på Sølendet enn dei to føregåande åra. Dei fleste 
orkideane hadde mindre blomstring enn i eit 
gjennomsnittsår. Unntaket er brudespore som 
blomstra svært godt i 2009. Også lappmarihand 
og stortveblad hadde ei blomstring over gjen-



 

 7

nomsnittet. Elles hadde bjønnbrodd eit svært rikt 
blomstringsår i 2009. Seinsommarartane blomst-
ra om lag som i eit gjennomsnittsår, eller noko 
under, med unntak av sumphaukeskjegg som 
hadde eit blomstringsår godt over gjennom-
snittet. 
 
Svartkurle i og utanfor reservatet 
Eit oversyn over økologien og utbreiinga til 
svartkurle, og utviklinga på Sølendet er gitt i 
Moen & Øien (2003 og 2009). Talet på blom-
strande individ var i 2009 svært lågt (figur 3). 
Det vart registrert totalt 80 blomstrande individ 
innanfor reservatet, ein liten auke i høve til året 
før, men talet er mellom dei lågaste som er 
registrert sidan systematiske teljingar starta på 
slutten av 1970-talet. Berre 1988, 2005 og 2008 

har vore lågare, med respektive 35, 60 og 70 
blomstrande individ (vedlegg A: tabell 2). Det 
var auke på Nilsenga (område I), men nedgang i 
dei fleste andre delområda (vedlegg A: tabell 
3a), med unntak av den skjøtta delen av Nerlaua-
engene (område II.6) og den uskjøtta delen av 
Vassdalen (område IV). Delen av blomstrande 
individ innanfor dei skjøtta areala i reservatet 
gjekk noko opp i høve til fjoråret (figur 3). Enno 
eit år med låge tal tyder på at skjøtselen som blir 
utført ikkje er tilstrekkeleg for å auke talet på 
individ. Dette kan mellom anna skuldast auka 
produksjon pga. varmare og våtare klima. Skjøt-
selsplanen for Sølendet er no under revisjon, og 
der vil vi foreslå at Vassdalen, Nilsenga og Ner-
lauaengene blir skjøtta intensivt framover med 
slått kvart tredje år. 

 

 
Figur 3. Blomstring av svartkurle (Nigritella nigra) i Sølendet naturreservat. Figuren viser talet på blomstrande 
individ innanfor reservatgrensene, og andelen av det totale talet på blomstrande individ som finst på dei areala som 
no er skjøtta (stipla linje). 
 
 
Utanfor reservatet gjekk talet på blomstrande 
svartkurle kraftig opp i høve til i fjor (vedlegg A: 
tabell 2). Det var nedgang i fleire av dei mindre 
delpopulasjonane, men både i den skjøtta 
delpopulasjonen sør for Ryan (område VI, 
delpop.17) og i det uskjøtta området sør for 
Haugen (VIII), gjekk talet kraftig opp i høve til 
fjoråret (vedlegg A: tabell 3b). Det samla talet på 

blomstrande svartkurle på og omkring Sølendet 
kom opp i 580 individ i 2009. Av desse var meir 
enn 80 % registert utanfor reservatgrensene 
(vedlegg A: tabell 2). 
 
Delar av leveområda for svartkurle sør for re-
servatet blir skjøtta etter ein skjøtselsplan 
utarbeidd av Vitskapsmuseet (Øien & Moen 

2005). Eit areal på  ca 25 daa på Per Hjort sin 
eigedom har blitt rydda sidan 2005. Dette arealet 
blir kvart år beita av storfe. Individ av svartkurle 
i dei 11 faste prøveflatene som er lagt ut i 
området vart følgde med same metodikk som 
innanfor reservatet (sjå kap. 4). 
 
Den kraftige auken i talet på blomstrande 
svartkurle utanfor reservatet skuldast hovud-
sakleg at områda nyleg har blitt rydda. Det er 
sannsynleg at mange av desse individa har vore 
til stades som sterile individ i tidlegare år, og at 
rydding og husdyrbeite har opna engene, gitt 
meir lys og betre blomstring. Individ av svart-
kurle kan leve lenge, og vi har merka individ 
som har levd i meir enn 25 år. På den andre sida, 
kjenner vi ikkje til kor lang tid det tar frå 
frøspreiing til blomstrande individ. Data om 
svartkurle frå langtidsseriane både innan og 
utanfor reservatet er i 2009 brukt ved utarbeiding 
av nasjonal handlingsplan for svartkurle (Moen 
& Øien 2009). 
 
Handmarinøkkel og haustmarinøkkel 
Det fins fire marinøkkelartar på Sølendet. Alle er 
tekne med i gjeldande raudliste (Elven et al. 
2006). Handmarinøkkel og haustmarinøkkel 
(Botrychium lanceolatum, B. multifidum) er 
sjeldne i Noreg, og på tilbakegang i reservatet 
som elles i landet. Grunnen er klart tilgroing av 
eit tidlegare lågvakse kulturlandskap som var 
påverka av slått og/eller beite av husdyr. Hand-
marinøkkel er ein sterkt truga art (EN) og veks i 
rik lågurteng, og vi har lukkast i å auke talet på 
individ innan ein skjøtta lokalitet. Og vi vonar at 
dei skjøtselstiltaka som er sett inn fleire stader 
dei siste åra vil berge, og kanskje auke talet på 
individ. Haustmarinøkkel derimot, veks i fattig-
are engvegetasjon, i område der vi ikkje har sett 
inn skjøtsel. Dei siste åra har vi overvaka alle 
kjende individ, og dessverre har arten (som er 
sårbar (VU) og fredlyst) gått sterkt attende. I dei 
siste åra har talet på individ på Sølendet halde 
seg stabilt på kring 15. For denne arten er det 
naudsynt med god oppfølging, og det er aktuelt å 
skjøtte i alle fall ei av dei to faste prøveflatene 
der arten blir overvaka, i 2010. 

3 Skjøtselsarbeid 
 
Statens naturoppsyn (SNO) har ansvaret for opp-
syn og den praktiske skjøtselen på Sølendet. Ar-
beidet vart leia av Tom Johansen, og ein god del 
av arbeidet vart utført av Øystein Nyrønning. I 
tillegg har Roger Myhr frå Länsstyrelsen i Jämt-
land delteke i skjøtselsarbeidet. Arbeidet er gjen-
nomført etter skjøtselsplanen med tillegg (Moen 
& Rohde 1985, Arnesen & Moen 1990, Øien & 
Moen 2006). Postar og informasjonsplakatar til 
naturstien vart montert opp i månadsskiftet mai-
juni, og årets skjøtselsarbeid starta i midten av 
juli og varte fram til midten av september. Tabell 
2 gir eit oversyn over tradisjonell skjøtsel som 
vart utført. Figur 4 viser areala som vart slått. 
  
I tillegg til slått og raking vart følgjande skjøt-
selsarbeid utført: 
- rydding av kratt på Nilsenga. 

- tynning av bjørk rundt Blautmyra og langs 
stien i Klausstrypet. 

- etablering av permanent kjøreovergang frå 
vegen langs vestgrensa av reservatet og til 
området ved vêrstasjonen. 

- rydding og hogging av vindfall. 
- brenning av gras og ryddingsavfall. 
- utsetjing av postar og informasjonsplakatar i 

naturstien. 
- vedlikehald av klopper og slåttebuer. 
- ymse maskinvedlikehald. 
- restaurering av stakkstenger. 
 
Under arbeidet har T. Johansen hatt løpande 
kontakt med representantar frå Vitskapsmuseet. 
Det meste av graset som er raka opp er sidan 
brent. Ein del av graset som vart raka opp i 
Røsta-området (tabell 2: 5) vart lagt i kompost-
haug i skogkanten ovanfor, og mykje (ca. 2/3) av 
graset frå området langs vestgrensa av reservatet 
(tabell 2: 6) vart levert som fôr til Per Hjort, 
pressa til rundballar og pakka i plast. 

 
Tabell 2. Oversikt over tradisjonell skjøtsel som vart utført på Sølendet i 2009. Alle tal er omtrentlege, og 
numme-reringa viser til figur 3. Område 3 Nilsenga vart også rydda for kratt. 
 
 

Slått: 1 Blautmyra 31 daa midten av juli 
 2 Nerlaua-engene 4 daa slutten av juli 
 3 Nilsenga 3 daa slutten av august 
 4 Intensivområdet i vest 35 daa byrjinga/midten av aug. 
 5 Røsta-området 13 daa byrjinga/midten av aug. 
 6 Bustmyra-Sunnmerkaholmen 45 daa siste halvdel av aug. 
   131 daa  

 
Raking: 1 Blautmyra 31 daa slutten av juli 
 2 Nerlaua-engene 4 daa slutten av juli 
 3 Nilsenga 3 daa midten av sept. 
 4 Intensivområdet i vest 35 daa byrjinga/midten av aug. 
 5 Røsta-området 13 daa byrjinga/midten av aug. 
 6 Bustmyra-Sunnmerkaholmen 45 daa månadsskiftet aug./sept. 
   131 daa  

Figur 4. Skjøtta areal  i 2009. Slått og raking i alle område, rydding av kratt i område 3. 1: Blautmyra, 31 daa. 2: 
Nelaua-engene,  4 daa. 3: Nilsenga, 3 daa. 4: Intensivområdet i vest, 35 daa. 5: Røsta-området, 13 daa. 6: 
Bustmyra-Sunnmerkaholmen, 45 daa. Totalt vart 131 daa slått, og alt graset vart raka saman og fjerna. 

4 Botanisk arbeid 
 
4.1 Feltperiodar 
Feltarbeidet vart hovudsakleg utført i to period-
ar: 5.-19. juli og 4.-7. august. Under følgjer ei 
oversikt over feltaktiviteten. Totalt vart det utført 
76 dagsverk i felt innan prosjektet frå Vitskaps-
museet si side, medrekna oppfølging av skjøtsel i 
leveområda for svartkurle sør for reservatet 
(vedlegg B). 
 
13. april. Telemåling. Utført av oppsynsmann 
Tom Johansen, SNO/Røros kommune. 
 
14. mai. Utsetjing av dataloggarar for måling av 
vasstand, fenologiregistrering. Frå SN: D.-I. 
Øien. 
 
15. juni. Teljing av gullmyrklegg, gjødsling av 
prøveflater i gjødslingsfelt, fenologiregistrering. 
Frå SN: A. Fremstedal og D.-I. Øien. 
 
5.-9. juli. Teljing og oppfølging av enkelt-
individ i faste prøveflater, teljing av svartkurle, 
blomstringsteljing, oppfølging av faste prøveflat-
er i beiteområdet, pollineringseksperiment på 
brudespore, fenologiregistrering. Oppfølging av 
faste prøveflater i svartkurleområda sør for 
reservatet. Omvising (6. juli): ”Byen, bygdene 
og kunnskapen” (40 deltakarar). Frå SN: A: 
Fremstedal, C. Halseth, K. Hornslien, A. Moen 
(til 7. juli), N. Sletvold (4.-6. juli) og D.-I. Øien. 
 
10.-12. juli. Pollineringseksperiment på brude-
spore. Frå SN: K. Hornslien. 
 
13.-20. juli. Teljing og oppfølging av enkelt-
individ av duskull, breiull og blåtopp for studiar 
av klonal vekst, pollineringseksperiment på 
brudespore. Frå SN: A. Fremstedal og A. Lyng-
stad (til 19. juli), og K. Hornslien. 
 
24.-26.juli. Måling av fruktsetting hos brude-
spore i pollineringseksperiment. Frå SN: N. Slet-
vold. 
 

4.-7. august. Teljing av blomstrande individ og 
registrering av frøsetting i faste prøveflater, slått 
av 53 prøveflater (produksjonsmåling), skjøt-
selsrettleiing, fenologiregistrering. Måling av 
fruktsetting hos brudespore i pollineringsekspe-
riment. Gjennomgang av svartkurleområde sør 
for reservatet. Frå SN: A. Fremstedal  og D.-I. 
Øien (heile perioden), E. Moen og G.M. Moen 
(frå 6. august), N. Sletvold (4. august). 
 
20. august. Måling av fruktsetting og innsamling 
av frøkapslar frå brudespore i pollinerings-
eksperiment. Frå SN: N. Sletvold. 
 
9. september. Kartlegging av skjøtta område, 
skjøtselsrettleiing, innsamling av dataloggarar. 
Demonstrasjon av nytt slåtteutstyr saman med 
grunneigarar/lokalt interesserte og representantar 
frå naturforvaltninga i Noreg og Jämtland, i alt 
14-15 personar. Frå SN: N. Sletvold og D.-I. 
Øien. 
 
14. oktober. Innsamling av frøpakkar for frø-
spiringseksperiment på brudespore. Frå SN: N. 
Sletvold. 
 
 
4.2 Arbeid på delprosjekta og nokre 
resultat 
Nedanfor følgjer eit oversyn over den faglege 
aktiviteten knytt mot dei enkelte delprosjekta. 
Delprosjekt der det ikkje har vore aktivitet i 2009 
er ikkje omtala. Sjå tidlegare årsrapportar (m.a. 
Øien & Moen 2003, 2009) for skildring av desse. 
 
Delprosjekt 1. Generelle studiar av planteliv 
og økologi 
Det vart gjennomført telemålingar og vasstands-
målingar også i 2009. Telemålingane er manuel-
le, med i alt 13 målepunkt i åtte lokalitetar (figur 
5). Dei viser klare skilnader frå år til år, og også 
effekt av slått (vedlegg A). 

Figur 5. Kart over fastmerka lokalitetar (prøvefelt; bålflekkar med faste prøveflater er ikkje tatt 
med) på Sølendet per 31.12.2009, samt plassering av 13 telemål  (T), 7 grunnvassbrønnar (G) for 
automatisk registrering av vass-standsnivå og vêrstasjon. B: Tidlegare beiteområde med fastmerka 
prøveflater like utom reservatgrensa. 
 
 
Vasstandsmålingane baserer seg på både manu-
elle og automatiske (dataloggarar) målingar i 
totalt 52 faste prøveflater. Systematiske mål-

ingar har vore utført sidan 1999. Det er plassert 
ut fire sensorar for automatisk vasstandsmåling 
fordelt på tre dataloggarar. Totalt er det no ut-

B

plassert sju sensorar fordelt på fem datalogg-
arar (figur 5). Drift av utstyret vert gjort i sam-
arbeid med Norges geologiske undersøkelse 
(NGU).  
 
Det er stor variasjon i grunnvasstanden gjennom 
året og mellom år, spesielt vår og haust. Også her 
har slåtten betyding. Flater som nyleg har vore 
slått har jamt over høgare vasstand enn uslåtte 
flater. I 2009 syner målingane at vass-standen 
var høg gjennom store delar av seson-gen. Kun i 
perioden 25. juni - 8. juli vart det målt vasstand 
som låg betydeleg under bakken (vedlegg A).  
 
Delprosjekt 2. Produksjonsøkologiske studiar 
Slått av 53 prøveflater, dei fleste 12,5 m². Erlend 
Moen slo 6. og 7. august med ljå i følgjande 
lokalitetar (i parentes talet på prøveflater når det 
er fleire enn ei): 1(2), 2(3), 3(3), 4(2), 5(2), 8, 9, 
10, 11, 12, 13, 14, 15(2), 16(2), 17, 18, 20, 22, 
33, 34, 36, 37, 38, 40(3), 50, 61, 63(2), 64(2), 65, 
66, 67, 69, 70, 72(3), 74, 87, 301, 315. Ferskvekt 
vart målt med bismar i felt. Stikk-prøver (3 pr. 
prøveflate) vart samla inn og frose ned. Prøvene 
er seinare tørka og vegne og over-jordisk 
planteproduksjon rekna ut. 
 

Produksjonsverdiane i slåtteflatene har dei siste 
åra vist ein stigande trend. Både i mange av 
myrsamfunna og engsamfunna er målingane i 
2009 mellom dei høgste verdiane som er målt 
sidan årvisse målingar starta på slutten av 1970-
talet, sjølv om verdiane er noko lågare enn i dei 
to føregåande åra (Vedlegg A). 
 
Delprosjekt 3. Populasjonsøkologiske studiar 
Studiar av blomstring og populasjonsdynamikk 
hos ulike karplanteartar, og overvaking av verk-
naden av skjøtselstiltak i faste prøveflater. 
Blomstrande individ av 63 takson (artar, under-
artar, hybridar; vedlegg A: tabell 1) vart talde i 
eit varierande tal ruter. Teljing gjekk føre seg i 
totalt 185 flater (dei fleste er 12,5 m²) i 2009. I 
tillegg kjem teljing i faste prøveflater i eit tidleg-
are beiteområde (sjå delprosjekt 8). I åra som har 
gått (for orkidear sidan 1977) har dette arbeidet 
gitt eit stort og unikt materiale med ubrotne 
seriar av teljingar. I tillegg til teljing vart 12 artar 
av orkidear og marinøklar (vedlegg A: tabell 1) 
følgde på individnivå også i 2009 innanfor 58 av 
dei 185 flatene. Dessutan har ca. 20 individ av 
orkidehybridar mellom artar i ulike slekter (Coe-
loglossum, Dactylorhiza, Gymnadenia) blitt 
følgde sidan tidleg på 1990-talet. Tilstand, vitali-
tet og frøsetjing hos individa vart registrerte. 

Orkideen svartkurle (Nigritella nigra) blir også 
talt over større område, og enkeltindivid blir 
følgd i fire prøveflater innom og ni prøveflater 
utom reservatet (totalt 31 blomstrande individ i 
2009). 
 
Teljingar av blomstrande individ og registrering 
av tilstand for enkeltindivid blir systematiserte i 
ein database (Access). Innlegging og oppdater-
ing av databasen tar mykje tid. Kvart år vert det 
lagt til om lag 1500 postar med blomstrings-
teljingar og tilstandsopplysningar for om lag 
1000 enkeltindivid. Datamaterialet er heile tida 
under bearbeiding og publisering. Eit manus om 
effekten av slått på populasjonsdynamikken hos 
lappmarihand (Dactylorhiza lapponica) ved 
hjelp av matrisemodellering som vart utarbeidd i 
2008, har i 2009 blitt revidert og er nylig trykt i 
Biological Conservation (Sletvold et al. 2010). 
Det er brukt data frå langtidsseriane frå Sølendet 
og tilsvarande data frå Tågdalen i Surnadal. 
Resultata viser m.a. at slåtten fører til redusert 
frøproduksjon men auka rekruttering, og at 
populasjonens vekstrate er høgare i slåtte flater 
enn uslåtte. Det same datasettet er og grunnlaget 
for eit nytt manus om effekten av variasjonen i 
vêrtilhøve som er under utarbeiding. 
 
Anders Lyngstad sitt doktorgradsstudium av 
klonale vekstmønster hos duskull, breiull og blå-
topp (Eriophorum angustifolium, E. latifolium, 
Molinia caerulea) starta i 2006. Målsetjinga med 
undersøkingane er (1) å klargjere korleis slåtten 
påverkar det klonale vekstmønsteret hos desse 
artane (i dette ligg òg rekruttering av nye rametar 
og individ), og (2) å utarbeide ein modell som 
forklarar variasjonen i blomstring over tid, i høve 
til slåttepåverknad og vêrtilhøve. Tågdalen 
naturreservat i Surnadal inngår også i desse 
undersøkingane, med parallelle registreringar i 
faste prøveflater. 
 
(1) I 2009 vart alle tidlegare merka rametar av 
duskull, breiull og blåtopp i dei 36 prøvefelta 
som inngår i undersøkingane (nr. 330-365 i figur 
5) følgde opp. I tillegg vart nye rametar målt 
inn og registert. Kvar ramet er merka med en 
nummerert pinne på same vis som ved opp-
følging av orkidéindivid. Lengde på lengste 
blad, høgde på blomstrande rametar, om ram-
eten blomstrar eller ikkje, breidde på det brei-
aste bladet og tal blad vart målt. Klonalitet vart 
undersøkt hos breiull og blåtopp. Alle rametar 
som hang saman, eller der ein kunne sjå at dei 
hadde hengt saman, vart rekna til same klon. I 

alt 1127 blåtopp-rametar har blitt merka sidan 
2006, og 991 var i live i 2009. Tilsvarande tal 
for breiull er 546 merka og 432 i live, og for 
duskull er 507 merka og 269 i live. I tillegg vart  
det totale talet på rametar av de tre artane 
registert i heile prøveflata (50x50 cm) og tal 
blomstrande skott i heile feltet (2 x 2 m) innan 
dei 36 prøvefelta. 
 
(2) I 2009 har data frå langtidsseriane over 
blomstring hos breiull i 67 prøveflater i perioden 
1982-2007 blitt bearbeidd ved hjelp av tidsserie-
analyse. Blomstringsdata er kopla mot vêrdata 
(temperatur- og nedbørsummar) og slåttefrek-
vens i ein autoregressiv modell. Denne modellen 
skildrar korleis vêrtilhøve, slåtteregime og 
blomstring det føregåande året påverkar ressurs-
lageret til planten, som igjen avgjer om den er i 
stand til å blomstre eller ikkje. Resultata viser at 
blomstring eitt år verkar negativt på blomstring 
neste år uavhengig av slåtteregime eller vegeta-
sjonssamfunn. Slått i ei rute verkar negativt på 
blomstring i same rute påfølgande år, men det er 
viktig å understreke at det berre beskriv korleis 
verknaden er på kort sikt (eitt år), og ikkje noko 
om effekten av eit slåtteregime over tid. Høg 
vårtemperatur same år verkar positivt på blomst-
ring, mens mykje nedbør på våren og i juli føre-
gåande år verkar negativt på blomstring. Tilsvar-
ande analysar er og gjort med dataseriane frå 
Tågdalen, og resultata viser klåre skilnader i 
effekten av klimafaktorar mellom områda. 
 
Nina Sletvold sitt studium av populasjonsbio-
logien til brudespore (Gymnadenia conopsea) 
starta i 2008. Arbeidet utgjer hovuddelen av 
hennar postdoktorarbeid og i tillegg til Sølen-
det inngår Tågdalen i Surnadal som studieom-
råde. Undersøkingane er firedelte: 
 
(1) Pollenbegrensing og fenotypisk seleksjon. 
Ved hjelp av pollineringseksperiment blir det 
undersøkt om fruktsetting og frøproduksjon er 
pollenbegrensa, om pollinator driv seleksjon på 
blomsterkarakterar og om reproduksjon inneber 
ein kostnad i form av redusert framtidig over-
leving og reproduksjon. Kostnadseksperimentet 
frå 2008 vart lest av i 2009, og overleving og 
status (vegetativ/blomstrande) vart registrert for 
alle plantar. Data viser både ein overlev-ings- 
og vekstkostnad ved naturleg fruktsett-ingsnivå. 
Det er og ein signifikant meirkostnad i form av 
redusert fekunditet ved å auke reproduktiv 
innsats ytterlegare. I 2009 vart seleksjons-
eksperimentet frå 2008 repetert, med i alt 340 

individ merka og fordelt på to be-handlingar: 
220 individ var kontroll (open-pollinerte) og 
120 individ vart ekstrapollinerte (alle blomster 
handpollinerte). På dei open- og ekstrapolli-
nerte individa vart ulike blomster-karakterar 
målte, fruktsetting registrert og frukter samla og 
vege. Populasjonen var pollen-begrensa begge 
år, og pollinator driv seleksjon for fleire og 
større blomster med lenger spore. Resultat frå 
seleksjonseksperimentet vart presentert ved 
ESEB-kongressen i Torino i august 2009 (Slet-
vold & Ågren 2009). 
 
(2) Innavlsdepresjon. Ved hjelp av polliner-
ingseksperiment blir det undersøkt om det er 
innavlsdepresjon og/eller utavlsdepresjon hos 
brudespore. Eksperimentet frå 2008 vart repe-
tert med ein ekstra behandling. Blomsterakset 
hos i alt 40 individ vart omslutta av eit ”net-
tingbur” for kontrollert pollinering. På kvart 
individ vart det utført fire ulike krysningar: 
sjølpollinering, utkryssing innan populasjonen 
(10-30 m), utkryssing innan populasjonen med 
tidsforseinking (10-20 min) og utkryssing 
mellom populasjonar (1,6 km). Fruktene vart 
samla og vege, og tal frø estimert. Førebels 
syner resultata både innavls- og utavlsdepre-
sjon. 
 
(3) Pollinatorobservasjon. Ved hjelp av video-
overvaking blir det undersøkt kva som er dei 
viktigaste pollinatorane, når på døgnet det er 
størst aktivitet og besøksmønsteret til pollina-
torane i høve til blomster- og habitatkarakterar. 
Registreringane i 2009 vart svært få på grunn 
av regn og dårleg vêr i observasjonsperioden. I 
tilknyting til dette prosjektet vart det og køyrt 
eit piloteksperiment med ”buring” av plantar på 
dag eller natt i ei veke, for å teste når polli-
natoraktiviteten er størst. Resultatet viste nokså 
lik aktivitet på dag og natt, og dette skal følgast 
opp i større skala i 2010. 
 
(4) Spireprosent og frøoverleving over tid. Frø-
pakkar frå openpollinerte individ vart sett ut i 
felt i 2008. Første innsamling og registrering av 
spiring og overleving vart gjort i oktober 2009. 
 
Delprosjekt 4. Næringsdynamikk i gamle slåt-
tesamfunn 
Gjødsling med flytande næringsløysing av 48 
prøveflater i to lokalitetar (702 og 703) vart 
gjennomført 15. juni. 

Delprosjekt 8. Effektar av beite på tidlegare 
slåttemark 
Overvaking av vegetasjonsendringar etter opp-
hør av beite i 50 faste prøveflater (dei fleste 0,25 
m²). Teljing av blomstrande individ hos 11 artar 
karplantar vart gjennomført også i 2009. Bear-
beiding av materialet pågår. Nærare omtale av 
undersøkingane i vedlegg A.  
 
Delprosjekt 11. Skjøtsel av svartkurlelokali-
tetar utanfor reservatet  
Skjøtsel av leveområda for svartkurle på Per 
Hjort sin eigedom sør for reservatet har vorte 
utført etter skjøtselsplanen (Øien & Moen 2005). 
Oversikt over skjøtta areal og oppfølging av faste 
prøveflater i vedlegg B. Resultata frå 
undersøkingane har vore sentrale ved utarbeid-
ing av ei nasjonal handlingsplan for svartkurle 
(Moen & Øien 2009). 

5 Formidling og informasjon 
Personar frå SN har presentert Sølendet gjennom 
foredrag, omvisingar o.l. også i 2009, med resul-
tat frå forsking og skjøtsel som hovudtema. 
 
Presentasjon av forsking og forskingsresultat på 
nasjonale og internasjonale forskarmøte og fors-
kingskonferansar: 
- 2.-4. februar. Foredrag på det årlige Oikos-

møtet i Uppsala, Sverige: N. Sletvold, D.-I. 
Øien & A. Moen: Influence of mowing on 
population dynamics in the orchid Dactylo-
rhiza lapponica. 

- 24.-29. august. Poster på den 12. kongressen 
i European Society of Evolutionary Biology, 
Torino: N. Sletvold og J. Ågren: ”Pollinator-
mediated selection on floral traits in the 
orchid Gymnadenia conopsea”. 

 
Omvisingar og foredrag:  
- 6. juli. Omvisning og orientering om arbeid-

et i Sølendet naturreservat for 45 personar 
som ein del av den populærvitskaplege fore-
dragsserien "Byen, bygdene og kunnskapen" 
arrangert i samarbeid med DKNVS og 
Norsk botanisk forening. Ved: A. Moen og 
D.-I. Øien. 

 
Oppslag i media (sjå vedlegg F): 
- 17. juli. Artikkel i Adresseavisen, Trond-

heim: ”Professorens änglamark”. 
- 7. januar (2010). Artikkel Adresseavisen, 

Trondheim: ”Bevaringsplan for truet orkide” 
- 13. januar (2010). Artikkel i Arbeidets Rett, 

Røros: ”Rydding og beiting ga fleire svart-
kurler”. 

- 14. januar (2010). Artikkel i Østlendingen, 
Elverum: ”Lager bevaringsplan for truet 
blomsterart”. 

 
Natursti og anna publikumsretta verksemd  
Open dag med tilbod om guiding vart gjennom-
ført 6. juli (sjå ovanfor). Vi vurderer ut frå trakk-
påverknad, observerte besøkande og parkerte bil-
ar, at besøket i 2009 har vore om lag som i dei 
siste åra, ein stad mellom 1000 og 2000 person-
ar. Slitasjen og trakket på dei viktige svartkurle-
lokalitetane i søraust (Nilsenga) har minka. Skil-
ting og oppmodingar til besøkande og svenske 
turarrangørar, om å følgje naturstien ser ut til å 
ha effekt, og slitasjen er no knapt merkbar, men 
vi følgjer utviklinga nøye. 

Samarbeidet med Brekken skole er godt, og det 
er Tom Johansen som har den løpande kontak-
ten. Sølendet blir brukt i eit undervisningsopp-
legg på ungdomstrinnet innan kultur- og natur-
historie der ressursutnyttinga i det tradisjonelle 
utmarksbruket står sentralt. Dette blir gjennom-
ført kvart tredje år og inneber m.a. markaslått og 
oppsetjing av stakk på Sølendet. I år vart dette 
gjennomført i siste halvdel av august og ny stakk 
vart sett opp ved Nerlaua, men denne velta og 
vart seinare fjerna. Også elevar frå Glåmos skole 
hadde ein dag på Sølendet i slutten av august. 
 
 

6 Arbeid framover 
Systematisk overvaking av artar og vegetasjon i 
faste prøveflater har gått føre seg i meir enn 30 år 
på Sølendet. Så lange måleseriar er unike, også 
internasjonalt, og vil etterkvart gi svar på ei 
rekkje økologiske spørsmål i høve til skjøtsel, 
attgroing og svingingar i vêrtilhøve og klima. 
Dette har gitt Sølendet ein unik posisjon som 
overvakingsområde av biologisk mangfald, også 
internasjonalt og spesielt på rikmyr og kjelde. 
Arbeidet med å følgje opp desse langtidsseriane 
har prioritet frå vår side, men her er vi avhengig 
av støtte utanfrå, og at samarbeidet med DN held 
fram. 
 
Forskingsaktiviteten på materiale frå langtids-
seriane vil og ha prioritet dei næraste åra. Vi har 
som målsetjing m.a. å finne forklaringsfaktorar 
på dei årlege svingingane i blomstring for fleire 
artar, og å auke kunnskapen om korleis endring-
ar i klima påverkar vegetasjonssamansetjinga og 
karbonbalansen i utmarka. Dessutan å kome len-
ger i arbeidet med å skildre endringar og etablere 
retningslinjer for skjøtsel og berekraftig bruk av 
utmark. Den grunnleggande forskinga på Sølen-
det har vore finansiert av NFR og Vitskapsmuse-
et, men vi har hatt lite støtte frå NFR etter 2001. 
 
Frå 2006 har grunnforskingsaktiviteten på Sølen-
det vore høg, og den vil halde seg høg dei nær-
aste åra, m.a. gjennom to doktorgradsstipendiat-
ar og ein postdoktorstipendiat som skal fullføre 
sine studiar innan 2010-11 (sjå under). Men res-
sursar tilført desse stillingane kan berre i liten 
grad brukast til å halde langtidsseriane i gang. Til 
det er vi heilt avhengige av støtte frå natur-
forvaltninga. 
 
 
6.1 Skjøtsel i 2010 
For generelle råd når det gjeld skjøtselen på Sø-
lendet viser vi til Øien & Moen (2003, 2006). 
Under følgjer ei liste over nødvendig, tradisjo-
nell skjøtsel (rydding, slått, raking o.l.) som vi 
foreslår blir utført i 2010. Forslaget er utarbeidd i 
samråd med oppsynsmann T. Johansen. Det 
samla arealet som er foreslått skjøtta utgjer ca. 
207 daa. Sjå kart i figur 6 (nummer viser til om-
råda på kartet). 
- slått i intensivområdet i aust (1), ca. 120 daa.  
- slått i Skarpholmen (2), ca. 24 daa. 
- slått i Storholmen (3), ca. 11 daa. 

- slått og rydding av kratt i Vassdalen (4), ca. 
6 daa. Her er området utvida i nedre del i 
høve til tidlegare (sjå Øien og Moen 2006: 
27). 

- slått i Knutmyra-området (5), ca. 32 daa. 
- slått i Røstholmen (6), ca. 14 daa. 
- raking, brenning/utkøyring. Raking skal ut-

førast i alle område. Slått i område 5 og 6 er 
lågast prioritert. 

- noko tynning av tresjiktet generelt og ryd-
ding av vindfall. 

 

Når det gjeld anna praktisk arbeid knytt til skjøt-
selen og naturstiane vil vi spesielt nemne etab-
lering av fleire overgangar (klopper) over bekkar 
og sig for å unngå kjøreskadar ved kjøring med 
firhjuling og tohjulstraktor. Spesielt gjeld dette 
mellom Skarpholmen og Storesvollen, men og 
frå myra sørvest for Midtilaua (Oldermyra) mot 
Olderbuholman. Det er og løyvd midlar (frå 
Fylkesmannen i Sør-Trøndelag) til restaurering 
av Midtialua i 2010.  

Figur 6. Forslag til skjøtsel i 2010. Slått og raking i alle område, rydding av kratt i område 4. Område med lys 
skravur er lågare prioritert. 1: Intensivområdet i aust, ca. 120 daa. 2: Skarpholmen, ca. 24 daa. 3: Storholmen, 
ca. 11 daa. 4: Vassdalen, ca. 6 daa. 5: Fraumyra, ca. 32 daa. 6: Røsta, ca. 14 daa. 

6.2 Botanisk arbeid framover 
Hovudtyngda av aktiviteten vil ligge innanfor 
delprosjekt 1, 2, 3, 4 og 8. Innan delprosjekt 5, 7, 
9 og 10, vil det bli liten eller ingen aktivitet i 
2010. Desse delprosjekta er difor ikkje omtala 
nærare. 
 
Langtidsstudiar gjennom overvaking av artar og 
studiar av endringar i plantelivet vil bli prioritert. 
I dette inngår det eitt doktorgradsstudium på 
danning og utvikling av bakkemyr (K. Fjord-
heim, delprosjekt 1), og eit postdoktorarbeid (N. 
Sletvold) på populasjonsbiologien til brudespore 
(Gymnadenia conopsea) med Sølendet som ho-
vudstudieområde. Begge vil arbeide med Sølen-
det som studieområde i alle fall fram til 2011.  
 
I åra framover vil det og bli viktig å klargjere kva 
effektar eit varmare klima har på vegetasjon og 
biologisk mangfald. Gjennomgang og bear-
beiding av produksjonsmålingar (delprosjekt 2 
og 4) og plantesosiologiske analysar, samt 
omanalysar av ein del prøveflater vil vere aktuelt 
(delprosjekt 1 og 2). Det kan og vere aktuelt å 
justere overvakingsopplegget for å betre fange 
opp endringane. 
 
Delprosjekt 1. Generell skildring av flora og 
vegetasjon 
Oppfølging av enkelte gamle fastruter er aktuelt, 
både i samband med studiar av effekten av ulike 
slåttereiskapar (delprosjekt 6), men og for å 
overvake langtidstrendar som klimaendringar 
etc. Dette heng og saman med studia i delpro-
sjekt 3, mellom anna vasstandsmålingane. K. 
Fjordheim vidarefører dei vegetasjonshistoriske 
studiane. 
 
Delprosjekt 2. Produksjonsøkologiske studiar 
Forsøksslått i 40-50 faste prøveflater med ulik 
grad av slåttepåverknad vil halde fram. Dette for 
å måle variasjonen i produsert høymengde og for 
å halde i gang langtidsseriar for populasjonsstu-
diar m.m. Dessutan vil vi framover prioritere å 
bearbeide materialet frå om lag 30 år med pro-
duksjonsmålingar for å klargjere om vi allereie 
no kan sjå endringar i produksjonen som følgje 
av eit varmare klima (sjå og delprosjekt 4). 
 
I dei næraste åra vil langtidsseriedata bli bear-
beidd og analysert for å klargjere korleis vêrtil-
høva verkar inn på produksjonen. Dette vil gi 
auka kunnskap om korleis eit varmare klima vil 
påverke plantesamfunn og vegetasjon i utmarka.  

Delprosjekt 3. Populasjonsøkologiske studiar 
Teljing og oppfølging av enkeltindivid av ei 
rekkje artar i faste prøveflater og lokalitetar med 
varierande slåttepåverknad vil halde fram. 
Undersøkingane representerer eit unikt materi-
ale m.o.t. kontinuitet og tal artar og ruter. Særleg 
interesse knyter det seg til overvaking av svart-
kurle og andre orkidear (artar, underartar og 
krysningar). Bearbeiding av materiale og utar-
beiding av manuskript for publisering i internas-
jonale tidsskrift vil ha høg prioritet. Vi har som 
målsetjing å utarbeide minst to manuskript per år 
frå langtidsseriane dei næraste åra. 
 
I dei næraste åra vil det vere fokus på orkideen 
brudespore (N. Sletvold). Studiane av brude-
spore har som mål å auke kunnskapen om 
rekruttering frå frø, og ved hjelp av matrise-
modellering utarbeide ein populasjonsmodell for 
arten. Pollineringseksperiment og frøspirings-
eksperiment vil halde fram, i tillegg til bear-
beiding av data frå langtidsseriane. 
 
Delprosjekt 4. Næringsbalanse i gamle slåtte-
samfunn 
Desse undersøkingane heng saman med under-
søkingane i delprosjekt 2. Gjennom langtidsseri-
ane har vi gode data på biomasse og nærings-
kapital heilt attende til 1970-talet. Og sidan 1998 
har det gått føre seg eit gjødslingseksperiment i 
tre prøvefelt i vestlege delar av reservatet.  
 
Gjødslingseksperimentet har gitt viktig kunnskap 
om næringsdynamikken i rikmyr (Øien & Moen 
2001, Øien 2004). I løpet av dei næraste to åra 
vil det bli gjennomført nye analysar og prøve-
taking, før eksperimentet blir avslutta. Vi håper 
dette vil gi ny kunnskap om nærings- og produk-
sjonsforhold i rikmyr og korleis desse faktorane 
saman med klima og slått verkar inn på saman-
setjinga av plantesamfunna, og overleving og 
blomstring hos enkeltartar. 
 
Delprosjekt 6. Skjøtselsplan, oppfølging av 
skjøtsel 
Vi vil i dei næraste åra prioritere ei sterkare opp-
følging av faste prøveflater for å klargjere om 
bruk av ulik slåtte- og oppsamlingsreiskap gir 
seg utslag i endringar i vegetasjonen. Bakgrun-
nen for dette er ein stadig meir utbreidd bruk av 
maskinell slåttereiskap på Sølendet, seinast i 
2009 med utprøving av ny slåmaskin. Dette 
inneber omanalysar og bearbeiding av tidlegare 
innsamla materiale, men og etablering av fleire 
faste prøveflater for formålet.  

Delprosjekt 8. Effektar av beite på tidlegare 
slåttemark 
Overvaking av vegetasjonsendringar etter opp-
hør av beite i 50 faste prøveflater (dei fleste 0,25 
m²) som vart etablerte i 1992 vil halde fram. Vi 
har i dei nærmaste åra og ei målsetting om å ut-
arbeide manuskript for internasjonal publisering 
av dette materialet, som omfattar fleire planteso-
siologiske omanalysar og årlege teljingar av 
blomstrande individ hos 11 artar av karplantar. 
 
Delprosjekt 11. Skjøtsel av svartkurlelokali-
tetar utanfor reservatet 
Oppfølginga av skjøtselen innan leveområda for 
orkideen svartkurle sør for reservatet vil halde 
fram. Dette inkluderer m.a. oppfølging av enkelt-
individ etter same metodikk som i delprosjekt 3. 
Det er søkt om midlar gjennom landbrukets 
SMIL-ordning til oppfølging av prosjektet i 
2010. 

